台灣的文化-新婚食茶篇 (請用台語唸，歡迎影印) 周吉男
即集七字出奇招，心情鬱悶氣會消，嫁娶新娘食茶調，予恁大家樂消遙。

白話四句念予通，笑聲滿堂慶喜隆，復給新人調鼓動，親情戚友攏認同。

賀客戚友到廳堂，看著親情喜洋洋，新娘甜茶雙手捧，媒婆介紹眾贊揚。

新娘捧茶對面來，囝仔大細鬧精彩，双親兩屏坐在在，敬老尊賢是應該。

新娘捧茶手伸伸，好時吉日來合婚，面貌笑容眾贊賞，日後子孫樂天倫。

新娘捧茶雙手正，房間出來蓮步行，一杯甜茶給相請，致蔭翁婿出眾名。

手捧甜茶講四句，新娘好命識時務，孝敬序大有可取，田園蓄值數百區。

新娘生媠眾眼前，夫妻恩愛好姻緣，食茶恭賀四句聯，添丁發財喜年年。

新娘入門好家教，翁趁某勤劃手賢，食茶恭賀四句讀，福祿壽延攏總包。

甜茶相請敬親情，郎才女貌天作成，夫妻合和月老定，恭賀富貴年添丁。

新娘生媠好體態，玉貌朱唇笑眼開，妖嬌美麗合現代，入門富貴財進來。

新娘生媠真好命，外家牽教好名評，今日甜茶來相請，予恁金銀滿大廳。

新娘生媠好禮儀，親像牡丹花一枝，捧茶相請真好意，祝恁早日獲麟兒。

來看新娘人真濟，甜茶食過阮識禮，逐家攏有講好話，子婿福氣得嬌妻。

予恁今夜好洞房、夫妻恩愛入夢鄉，年尾天上送貴子，富貴長壽福滿堂。

阮招親情合朋友，來到恁兜食喜酒，淑女姻緣若有想，俯首懇求可接受。

食茶四句講會通，新娘助咱展威風，汝若句讀攏未曉，燒酒著飲三碗公。

今暝來食恁喜宴，燒酒欲飲阮無練，趁早趕返較好勢，若無著跪嚴妻殿。

新娘今夜責任重，咱著量早緊起送，通予倆人變猴弄，透暝復著挨土礱。

咱來喜酒飲真濟，趁早來返較好勢，若無摃著做狗爬，么通上床搬工藝。

新娘入門較客氣，新郎對咱真趣味，一家合和好日子，添丁發財大富貴。

結婚日子真合宜，兩姓姻緣結相隨，緊入房內做產喟，如魚得水影不離。

豐沛料理已盡出，坐久新郎會鬱卒，各人離開各人厝，予伊去搬暝尾齣。

新娘送客真高尚，新郎斯文復大方，好話阮講一船載，隨人欲返回家鄉。

句讀媠醜甭自誇，阮編內容無精差，有閒無嫌給阮續，痟話亂講一牛車。

甜茶喜酒到這芒，離別新娘合新郎，好話講到則已盡，緊返乎恁變猴弄。
